
Egindakoaren laburpena
Izquierda Unida de Navarra/Nafarroako Ezker Batua foru parlamentarien elkartearen ekimenez, Nafarroako Parlamentuko Eledunen Batzarrak erabaki zuen Comptos Ganberari fiskalizazio-txosten bat eskatzea, “Osasunbidea-Nafarroako Osasun Zerbitzuko erabiltzaile-talde jakin batzuei Nafarroako Unibertsitateak osasun-zerbitzua emateko kontratuari” buruzkoa.
Kontratu honen aurreko egoera gogoraraztearren, adierazi beharrekoa da Nafarroako Unibertsitatea, 1982z geroztik, Gizarte Segurantzaren entitate lankidea dela bere langileei osasun-zerbitzuaren borondatezko prestazioa emateko, eritasun arrunten eta lanekoak ez diren istripuen alorrean. 2008ko maiatzaren 1etik aurrera, izaera horri uko egin zion, eta Osasunbideak bere gain hartu zuen 7.800 inguru onuradunez osaturikotzat hartzen den kolektibo batentzako osasun-prestazioa. 

Kontratazio-espedientean, Osasunbideak adierazten du ezen, gaur egungo baldintzetan, foru erkidegoko sare publikoak ezin duela bere gain hartu zerbitzu horren kudeaketa; horregatik, Nafarroako Unibertsitatearekin osasun-prestazio hori laguntza-kontratuaren bitartez hitzartzea proposatzen da.
Berrikusitako kontratuak ondoko ezaugarri nagusi hauek ditu:
- Xedea: Nafarroako Unibertsitateak berak ematea, bereak diren langileei, oinarrizko osasun-zerbitzua eta osasun-zerbitzu espezializatua.
- Kontratuaren indarraldia: 2008ko maiatzaren 1etik 2011ko abenduaren 31ra arte.
- Esleipen-prozedura: Europar Batasunean publizitaterik ez duen prozedura negoziatua, zerbitzu hori eman dezakeen esleipen-hartzaile bakarra dagoelako.
- Zenbatekoa: onuradun eta urte bakoitzeko, 744 euroko kostua kalkulatzen da.
- Onuradunak: Unibertsitateko pentsio-hartzaileak eta jarduneko langileak, bai eta haien familiartekoak ere, baldin eta Nafarroako egoiliarrak badira eta osasun-identifikazioko txartela eta osasun-prestaziorako eskubidea badute. Kolektibo hau osatzen duten pertsonen kopurua 7.800 ingurukoa dela kalkulatzen da kontratuan.
Eginiko fiskalizazio-lanetik, honako ondorioztapen hauek nabarmendu nahi ditugu:
· Berrikusitako laguntza-kontratuak xede gisa dauka Osasunbidearen eskumenekoa den oinarrizko eta espezializaturiko osasun-laguntzaren zerbitzuaren zeharkako kudeaketa egitea Nafarroako Unibertsitateko langile-kolektibo zehatz batentzat.
· Osasunari buruzko Foru Legeak Osasunbidea gaitzen du kontzertuak egitera sektore pribatuko zentro eta laguntza-zerbitzuekin, osasun-zerbitzu espezializatua emateko; lege-gaikuntza hori ez da espresuki hedatzen oinarrizko osasun-laguntzara. Nolanahi ere, Estatuko oinarrizko legediak aurreikusi egiten du hedatze hori.
· Izapidetzea egin da laguntza-kontratuari dagozkion prozedurei jarraituz; dena den, interes publikoari erantzuteari buruzko justifikazioa indartzea komeniko zen; batez ere, zerbitzu hori bitarteko publiko berekiekin ematea praktikan ezinezkoa izateari buruzko aipamenarekin, eta horrek eraginen zuen kostuarenarekin.
· 2008an, kontratu horrek 3,3 milioi euroko gastua ekarri dio Nafarroako Gobernuari, hilabete bakoitzean batez beste 6.700 erabiltzaile artatzeko, hilabeteko 62 euroko kostu unitarioarekin.
· Osasunbideko zerbitzuek hilabetero egiaztatzen eta kontrolatzen dute kontratuaren xedean sartzeko modukoak diren onuradunen kopurua eta horien gaineko ondorengo fakturazioa.
· Kontratuan adierazitako prestazioen hilabeteroko ordainketa egiten da onuradunen egiazko kopurua kostu unitarioarekin biderkatzearen bidezko formula matematikoa erabiliz, eta ez da aintzat hartzen lotura izan lezakeen beste faktorerik, hala nola unibertsitateak bere langileei egiazki emandako osasun-zerbitzua. Beraz, unibertsitateak bere gain hartzen du kontratuan kalkulaturiko kostu unitarioaz bestelakoa duen osasun-jarduerak ekarritako mozkina edo gastua.
Azken batean, kontratu honen bidez, Foru Administrazioak finantzatzen du 6.700 pertsona inguruko kolektibo batentzako oinarrizko eta espezializaturiko osasun-zerbitzua, zeina, bestela jokatuz gero, Administrazioak zuzenean bere baliabide berekiekin eman beharko bailuke. 

Comptos Ganberak gomendatzen du Osasunbideko zerbitzuek azter dezaten, kontratu hau amaitu baino lehen eta bere egiazko emaitzak, kostua eta tartean dauden gainerako inguruabar objektiboak kontuan hartuta, arrazoizkoa ote den 2012tik aurrera kanpoan kontratatzen jarraitzea pertsona-talde horri ematen zaion osasun-prestazioa.
I. Sarrera
2008ko uztailaren 1ean, Izquierda Unida de Navarra/Nafarroako Ezker Batua foru parlamentarien elkartearen ekimenez, Nafarroako Parlamentuko Eledunen Batzarrak erabaki zuen Comptos Ganberari fiskalizazio-txosten bat eskatzea, “Osasunbidea-Nafarroako Osasun Zerbitzuko erabiltzaile-talde jakin batzuei Nafarroako Unibertsitateak osasun-zerbitzua emateko kontratuari” buruzkoa.
Eskaera hori betetzearren, fiskalizazio hori Comptos Ganberaren 2009rako jarduketa-programan txertatu zen.
Berrikusitako kontratuari aplikatzekoa den araubide juridikoa, funtsean, honako hauek osatzen dute:
· 10/1990 Foru Legea, azaroaren 23koa, Osasunari buruzkoa.
· 6/2006 Foru Legea, ekainaren 9koa, Kontratu Publikoei buruzkoa.
Halaber eragiten du txostenaren xede den jardueran Estatuko honako araudiak:
· 14/1986 Lege Orokorra, apirilaren 25ekoa, Osasunari buruzkoa.
· 1/994 Legegintzako Errege Dekretua, ekainaren 20koa, zeinaren bitartez onesten baita Gizarte Segurantzari buruzko Lege Orokorraren testu bategina.
· 15/1997 Legea, apirilaren 25ekoa, Osasun Sistema Nazionala kudeatzeko era berriak gaitzeari buruzkoa.
· 24/1997 Legea, uztailaren 15ekoa, Gizarte Segurantzaren Sistema finkatzeari eta arrazionalizatzeari buruzkoa.
· 16/2003 Legea, maiatzaren 28koa, Osasun Sistema Nazionalaren kohesio eta kalitateari buruzkoa.
· 2/2008 Legea, abenduaren 23koa, 2009rako Estatuko Aurrekontu Orokorrei buruzkoa.
Landa-lana auditoriako teknikari batek eta auditore batek osatutako taldeak egin zuen, 2009ko martxoan eta apirilean. Era berean, Comptos Ganberaren zerbitzu juridikoen, informatikoen eta administratiboen laguntza izan dugu.
Txostenak bost atal ditu, sarrera hau barne. Bigarren atalean, azterturiko egoeraren laburpen bat eskaintzen da; hirugarren eta laugarren ataletan adierazten dira helburuak, bai eta eginiko lanaren norainokoa ere. Azkenik, bosgarren atalean adierazten dira lan horren bitartez iritsitako ondorioztapenak.
Osasunbidea-Nafarroako Osasun Zerbitzuko langileei lan hau egiteko eman diguten laguntza eskertu nahi diegu.
II. Aztertutako egoeraren laburpena
Jasotako dokumentazioa aztertu eta landa-lana egin ondoren, txostenaren helburuari dagokionez garrantzitsuenak diren alderdiak honela laburbil daitezke:
II.1. Aurrekari orokorrak
- Espainiako Konstituzioak ezartzen du herritarrek eskubidea daukatela botere publikoek zuzenean edo zeharka beharrezkoak diren neurri guztiak har ditzaten, gizabanakoaren osasuna babestu, mantendu edo berreskuratzeko. Alegia, aintzatetsi egiten du osasun-laguntzaren unibertsalizazioa eta herritar guztien berdintasuna osasun-zerbitzuak eta –prestazioak jasotzeari dagokionez. Eskubide hori erdiesteko, botere publikoek beren gain hartuko dute osasuna behar bezala babestearen betebeharra, horretarako beharrezkoak diren baliabideak antolatuz eta abiaraziz.
- Aurrekotik eratorria da osasuna funtsezko eta oinarrizko zerbitzu publikotzat hartzearen ikusmoldea, eta horrek berarekin dakar zerbitzu horren ezinbesteko eta premiazko titulartasun publikoa, unibertsaltasuna eta doakotasuna.
- Osasunari buruzko Lege Orokorrak Osasun Sistema Nazionala eratu du, eta osasun-etxe eta –zerbitzuentzat itxuratu duen antolaketa-eredua ezaugarrituta dago, gehienbat, zuzeneko kudeaketaren bitartez, zeina ohikoa baita Gizarte Segurantzaren erakundeetan. Baliabide publikoak erabiltzea nahiago izatetik abiatuta, ospitale pribatuek sistema horrekin izanen duten lotura arautzen du: banakako hitzarmenen bidezkoa, bai eta besteren baliabideen bitartez osasun-zerbitzuak emateko itunen bidezkoa ere, betiere lehentasuna emanik irabazi-asmorik gabeko erakundeei, eta aurretiaz aintzat hartu baldin bada osasun-baliabide publikoen erabilera optimizatua.
- Gizarte Segurantzaren kudeaketaren arloko lankidetza aurrera eraman dezakete, besteak beste, enpresek, beren langileei dagokienez. Hau da: nahitaezkoak diren kasuez gain, enpresek zilegi dute beren gain hartzea, beren borondatez, honako kontingentzia hauek: lan-istripua, lanbide-eritasuna eta eritasun arrunta. Lankidetza horrengatik, enpresek eskubidea dute ordaindu beharko luketen kuota murrizteko, murrizketa-koefiziente bat aplikatuz kontingentzia arrunten kotizazio-tasa aplikatzearen ondoriozko kuota osoari.
- Borondatezko lankidetzaren araubide horren amaieraren hasiera etorri zen 1995eko Toledoko Itunen eskutik eta 24/1997 Legearen ondorioz, zeinean ezartzen baita eritasun arruntari eta lanbidez bestelako istripuei dagozkien kontingentzien ondoriozko osasun-zerbitzuak kotizaziorik gabeko prestazioaren izaera hartzen duela, eta Estatuko aurrekontu orokorren kargura finantzatua izatera pasatzen dela. Horrela, lege horrek xedatzen du ezen osasun-prestazio horretan enpresen borondatezko lankidetza aplikatuko zaiela lege horrek indarra hartu aurretik lankidetza horretan ziharduten enpresei soilik, eta lankidetza horren ordain ekonomikoa erregelamendu bidez zehaztuko dela, babesturiko langileen, une horretara arte jasotako zenbatekoaren eta INSALUDen batez besteko kostuaren arabera. Murrizketa-koefizienteak aplikatzeko aukera kendu egiten da.

- 1999az geroztik, alabaina, ez da inolako arauketarik egin, osasun-zerbitzuaren kudeaketan lankidetzan aritzearen ondoriozko ordaina egitea ahalbidetzen duenik; horrenbestez, entitate horiek beren bizkar jarduten aritu dira, eta horregatik, entitate horietako gehienek uko egin diote araubide horri, eta Gizarte Segurantzaren aurka helegite mordo bat aurkeztu da. Zenbait enpresak aldeko epaiak eskuratu dituzte, zeinetan deklaratzen baita eskubidea daukatela osasun-zerbitzuaren kudeaketarengatik ordain ekonomiko bat jasotzeko, Gizarte Segurantzaren erakunde lankide diren heinean. Zenbatekoaren zehaztapena, epaiaren betearazpenerako utzi izan da. 

- Eritasun arruntaren eta lanbidez kanpoko istripuaren ondoriozko osasun-zerbitzuaren eta aldi baterako ezintasunaren kudeaketako borondatezko lankidetzaren araubide hori behin betikoz indargabetu da, Estatu-mailan, 2009rako Estatuko Aurrekontu Orokorren Legearen bitartez. Indargabetze horren poderioz, Gizarte Segurantzak sistema horren peko prestazioak finantzatzeari uzten dio; une horretatik aurrera, finantzaketa hori autonomia-erkidegoen ardurapekoa izanen da.
II.2. Nafarroako Unibertsitatea, entitate lankide gisa
- Nafarroako Unibertsitateak 1982an hartu zuen “Gizarte Segurantzaren entitate lankide” izaera, bere langileei eta haien ahaide onuradunei eritasun arruntaren eta lanbidez kanpoko istripuaren ondoriozko osasun-laguntzaren borondatezko zerbitzu-emateari zegokionez.
- 1998ra arte, eta murrizketa-koefizienteen bitartez, lankidetza horren truke legez ezarritako zenbatekoa jaso izan du.
- Urte horretatik aurrera, eta erregelamendu bidezko arauketarik ez zegoenez, ez du Gizarte Segurantzarengandik inolako ordain-kopururik jaso; beraz, prestazio hori bere kargura eman du. 2008an, Nafarroan zerbitzu hori egiten zuen enpresa bakarra zen.
- 2006 eta 2007ko ekitaldietako Nafarroako aurrekontu orokorretan, Nafarroako Unibertsitatearen aldeko dirulaguntza izendun bat jasotzen da, unibertsitate horrek “Nafarroako Foru Komunitatean emandako osasun-zerbitzuaren kudeaketarengatik jasan behar dituen zama ekonomiko eta finantzarioen aringarri gisa”. 2006rako emandako dirulaguntzaren zenbatekoa 2 milioi eurokoa izan zen; 2007rako emandakoarena, 2,3 milioi eurokoa. Diru-laguntza horien oinarri arau-emaileetan honako klausula hauek ezartzen dira, besteak beste:
· Unibertsitateak Estatuko Administrazioari eskatuko dio osasun-zerbitzuan emandako lankidetza horren ondoriozko ordain ekonomikoaren zenbatekoa, aipaturiko urteetako bakoitzerako –2006 eta 2007–. Eskaera hori Osasunbideari jakinaraziko zaio.
· Eskaerari ezezkoa ematen bazaio, erabaki hori aurkatzeari dagokionez egoki diren helegite judizialak aurkezteari ekin beharko dio, eta, halaber, Osasunbideari horren berri eman beharko dio.
· Aipaturiko ordaina lortzen bada, Unibertsitateak Foru Administrazioari itzuli beharko dizkio foru-dirulaguntza bidez jasotako kopuruak, gehi aplikatzekoak diren berandutza-interesak.
Txosten hau idatzi den egunera arte, Osasunbideak ez dauka konstantziarik ezein prozedura judizial unibertsitatearen alde ebatzi izanari buruz.
- 2008ko maiatzaren 1eko ondorioekin, Nafarroako Unibertsitatea Gizarte Segurantzaren entitate lankidetzat hartua izateari utzi zaio Estatu-mailan.
II.3. Aurretiazko jarduketak eta kontratu-sinatzea
Osasunari buruzko Foru Legeak osasun-alorrean sektore pribatua lankidetzan jardun ahal izatea jasotzen du, osasun-zerbitzu espezializatua emateko itunaren figuraren bitartez; alabaina, legezko gaikuntza hori ez da oinarrizko osasun-laguntzara hedatzen; azken kasu horretan, zerbitzu-ematea sare publikoko egituren bitartez egitea aurreikusten da, arau orokor gisa. 

Aintzat hartzen du, orobat, enpresa baimenduek (hots, enpresa lankideak) osasun-sistema publikoarekin lankidetzan jardun ahal izatea beren langileei osasun-zerbitzua emateko, horretarako ituna sinatuz Osasunbidearekin.
Osasun-itunak, tradizionalki, zerbitzu publikoen zeharkako kudeaketaren modalitate gisa hartuak izan dira. Nafarroan, Kontratu Publikoei buruzko ekainaren 9ko 6/2006 Foru Legearekin, desagertu egin da zerbitzu publikoen kudeaketarako kontratua, eta horren xedea banatu egin da laguntza-kontratuaren eta zerbitzu-kontzesioko kontratuaren artean. Dena den, horrek ez du galarazten kontratu horiei aplikatzekoa zaien araubide juridikoa ia berdin-berdina izatea, izendapen ezberdina gorabehera; izan ere, eta edozein kasutan, osasun-zerbitzu publikoa kudeatzeko kontratu bati buruz ari gara hitz egiten.

Zerbitzu publikoen kudeaketarako kontratu gisa taxutze horrek ondorio gisa ekartzen du osasun-itun deritzenei aplikatu ahal izatea bai kasuan kasuko zerbitzua arautzen duten oinarrizko xedapenak (batez ere, osasun-arloko legedi sektoriala), bai kontratazio-araudia.
Aztergaiari heldurik, honakoak adierazi behar ditugu:
- 2008ko otsailaren 8an, unibertsitateak idazki bat bidali zion Nafarroako Gobernuko Osasun Departamentuari, eta bertan adierazten zuen Gizarte Segurantzako Antolaketa Ekonomikoko zuzendari nagusiari jakinarazi ziola mugarik gabe etenda geratzen zela, 2008ko otsailaren 22ko ondorioekin, 1982z geroztik Gizarte Segurantzaren entitate lankide gisa ematen ari zen lankidetza, bere langileei berei osasun-zerbitzua, eritasun arrunt eta lanbidez kanpoko istripuaren ondoriozkoa, ematean zetzana. 

- Osasunbideko Araubide Juridikoko Zerbitzuak txosten bat eman zuen 2008ko otsailaren 11n, 2008ko otsailaren 22tik 2011ko abenduaren 31ra bitartean Osasunbideko zenbait erabiltzaile-talderentzako osasun-zerbitzuaren ematea kontratatzeari buruzkoa. Txosten horrek, aztergaiari dagokionez, honela dio: 1) “’Nafarroako Unibertsitatea’ entitate lankidearen jardueraren eteteak Osasunbideari betebehar bat sorrarazten dio, enpresa horretako langileen eta onuradunen oinarrizko osasun-laguntzaz eta laguntza espezializatuaz arduratzekoa”; 2) “espedientean jasota dagoen txosten teknikoak adierazten du Osasunbideak ezin duela bere gain hartu, une honetan dauzkan azpiegiturarekin eta giza baliabide nahiz baliabide material eta teknikoekin, zerbitzu honen, hots, osasun-zerbitzuaren, kudeaketa...”; 3)”foru araudian jasotako prozedura negoziatua erabiltzea justifikatzen du, Oinarrizko Osasun Laguntzako eta Osasun Laguntza Espezializatuko zuzendariek izenpeturiko txostena erreferentzia gisa harturik; txosten horretan adierazten da ezen ‘Nafarroako Unibertsitatea’ entitatea dela, Nafarroako Foru Komunitatean, kontratatu behar den zerbitzua emateko ahalmen teknikoa duen bakarra”.
- Nafarroako Gobernuak, 2008ko otsailaren 18an hartutako erabakiaren bitartez, Osasunbideko zuzendari kudeatzaileari baimena ematen dio publizitaterik gabeko prozedura negoziatuaren bitartez kontratatzeko, Nafarroako Unibertsitatearekin, oinarrizko eta espezializaturiko osasun-zerbitzuaren prestazioa, 2008ko otsailaren 22tik 2011ko abenduaren 31ra bitartean, biak barne.
- 2008ko otsailaren 19an, Osasunbideko Oinarrizko Osasun Laguntzako Zuzendaritzak eta Espezializaturiko Osasun Laguntzakoak baterako txosten bat izenpetu zuten, non honakoa agertzen baitzuten: 1) Osasunbideak bere gain hartu behar du “Nafarroako Unibertsitatea” enpresako 6.790 inguru langile eta onuradunen oinarrizko eta espezializaturiko osasun-zerbitzua; 2) Osasunbideak zailtasun handiak izanen lituzke, une honetan, zerbitzu horren kudeaketa bere gain hartzeko; azpimarratzen zutenez, gehikuntza hori egun batetik bestera eta modu irregularrean banatua izanen zen; horrek, gaur egun zerbitzu-eskaerak nozitzen duen gorakada handiarekin batera, larriki oztopatzen du Osasunbideak jende-talde horri zerbitzu emateko aukera; 3) “Nafarroako Unibertsitatea” entitatea da, gaur egun, Nafarroako Foru Komunitatean existitzen den entitate bakarra, kontratatu beharreko zerbitzua behar adinako kalitatez emateko gaitasun teknikoa daukana, zerbitzu medikoak langileei eskaini ahal izateko.
- Osasunbideko erabiltzaile-talde jakin batzuei 2008tik 2011ra bitartean, biak barne, Nafarroako Unibertsitateak osasun-zerbitzua emateko kontratua arautu behar duten administrazio-baldintza partikularren orrian ezarritakoari jarraikiz, 2008ko otsailaren 20an Nafarroako Unibertsitateak proposamen bat aurkeztu zuen, bai eta orrietan ezarritako dokumentazioa erantsi ere.
- Osasunbideko zuzendari kudeatzaileak otsailaren 22an hartutako 304/2008 erabakiaren bitartez (Nafarroako Gobernuak aurretiaz, 2008ko otsailaren 18ko erabakiaren bidez, horretarako baimena eman ondoren), Osasunbideko erabiltzaile-talde jakin batzuentzako oinarrizko eta espezializaturiko osasun-zerbitzuaren kontratazioa esleitu zen, 2008ko otsailaren 22tik 2011ko abenduaren 31ra bitarteko eperako. Erabaki horretan, eta aldi berean: 1) 4.981.080 euroko gastua kalkulatzen da 2008rako, 2) kontratua arautu behar duten administrazio-baldintza partikularren eta teknikoen orriak onesten dira, 3) kontratua Nafarroako Unibertsitateari esleitzen zaio, 2008ko otsailaren 22tik 2011ko abenduaren 31ra arte, biak barne.
- Kontratua 2008ko otsailaren 22an bertan sinatu zen. Kontratu horren bidez, Nafarroako Unibertsitateak konpromisoa hartzen du Nafarroan lau urtez oinarrizko eta espezializaturiko osasun-zerbitzua emateko, Kontratu Publikoei buruzko Foru Legeari eta kontratu hori arautzen duten administrazio-baldintzen eta agindu tekniko partikularren orriei zorrotz loturik. Esleipen-prezioa, 2008rako, onuradun eta urte bakoitzeko 744 eurokoa izatea ezarri da.  Zerbitzu-ematea 2008ko otsailaren 22an hasi zen.
- 2008ko apirilaren 17an, Gizarte Segurantzako Antolaketako zuzendari nagusiak ebatzi zuen indarrik gabe uztea, 2008ko maiatzaren 1etik aurrera, Nafarroako Unibertsitateari emandako baimena, bere langileei zegokienez eritasun arruntaren eta lanbidez kanpoko istripuaren kontingentzien ondoriozko osasun-zerbitzuaren eta aldi baterako ezintasunaren alorrean Gizarte Segurantzaren kudeaketan lankidetzan aritzekoa.
- 2008ko apirilaren 24an, Osasunbideko zuzendari kudeatzaileak Nafarroako Unibertsitateari jakinarazi zion ezen, kontuan harturik Estatuko Administrazioarekiko lankidetzaren amaiera 2008ko maiatzaren 1ean izanen zela, eta jarduera-amaiera horixe zela Osasunbidea behartzen zuena enpresa horretako langileen eta onuradunen oinarrizko eta espezializaturiko osasun-zerbitzuaz arduratzera (entitate horrekin kontrataturiko betebeharra, hain zuzen), izenpeturiko kontratuak eragina izanen zuela 2008ko maiatzaren 1etik aurrera.
II.4. Kontratuaren eta baldintza administratibo eta teknikoen orrien alderdi zehatzen analisia
Kontratua eta orriak irakurrita, honako alderdi hauek nabarmenduko ditugu:
a) Kontratua
- Kontratuaren xedea: Nafarroako Unibertsitateak oinarrizko eta espezializaturiko osasun-zerbitzua ematea Osasunbideko erabiltzaile-talde jakin batzuei, 2008tik 2011ra arte, biak barne. 

- Aurrekontua. Osasunbiderako, onuradun eta urte bakoitzeko 744 euroko aurrekontua kalkulatzen da 2008rako (62 euro, pertsona eta hilabete bakoitzeko). Kanpoan uzten da farmazia-prestazioa, zeina Osasunbideko errezeta ofizialaren bidez finantzatuko baita.  Prezio horrek urtez urte gora eginen du, Nafarroako KPIari bi puntu gehituz lorturiko emaitzaren arabera.
- Prezio-ordainketa. Ordainketa hilero eginen da, banku-transferentzia bitartez, kasuan kasuko hileroko faktura aurkeztearen truke.
- Kontratu- eta kontratazio-espediente-mota. Laguntzakoa eta aurreratua. Aurrerakoa da zeren eta, hasiera batean, espedientea halako moduz planifikatu baitzen non 2007an onetsia izanen baitzen; alabaina, egiazki, 2008an izapidetu eta onetsi zen eta, horrenbestez, aurreratua izateari utzi zion. 

- Prozedura. Negoziatua, Europar Batasuneko publizitaterik gabe. Horren zergatia da kontratu hori enpresaburu zehatz bati bakarrik eslei dakiokeela.

- Kontratua formalizatzea. Administrazio-dokumentu bidez formalizatuko da, esleipena jakinarazi eta biharamunetik kontatzen hasita 15 eguneko epean. Dena den, esleipenaren egunean bertan sinatu zen –2008ko otsailaren 22an–, eta bere iraunaldia hedatzen da egun horretatik 2011ko abenduaren 31ra arte.
b) Kostu unitarioaren zehaztapena
Espedientean jasota dauden azterlanen arabera, kontratuko kostu unitarioa –744 euro, onuradun eta urte bakoitzeko, edo 62 euro, hilabeteko– zehazten da 2008ko aurrekontuen proiektuan aurreikusitako Osasunbidearen gastu arruntetatik abiatuz, eta jarduera-multzo bat kontratuaren esparrutik at utziz (nagusiki, farmazia-prestazioa); hortik emaitza gisa lortzen den zenbatekoa zatitu egiten da osasun-zerbitzuak bere baitan hartzen duen Nafarroako biztanle-kopuruarekin, era horretan per capita osasun-gastua zehazteko; per capita gastu horri ehuneko 25 kentzen zaio, enpresa-egitura ezberdinagatik eta populazio-sakabanaketagatik, eta, horrela, aipaturiko kopurua lortzen da, 744 eurokoa. 

c) Onuradunak
- Onuradunen kolektiboaz hitz egitean, aipagai hartzen dira Nafarroan Osasunbidearen zerbitzua hartzeko eskubidea –indarreko zerbitzu-zorroaren arabera– daukaten pertsona fisikoak, betiere eritasun arrunt eta lanbidez kanpoko istripuaren ondoriozko oinarrizko eta espezializaturiko osasun-zerbitzua denean eta unibertsitateak kontratu hori betez artatzen dituenean.
- Kobratzeko eskubidea daukaten onuradunen kopurua izanen da esleipen-hartzailearen osasun identifikazioko txartelen kopuruarekin bat datorrena hilabete bakoitzeko azken egunean. Gutxi gorabehera 7.800 direla kalkulatzen da. Honakoak dira onuradun titularrak:
· Nafarroako Unibertsitateko, Nafarroako Klinika Unibertsitarioko, Instituto Científico y Tecnológico de Navarra S.A.ko eta Fundación para la Investigación Médica Aplicada fundazioko jarduneko langileak eta beren ahaideak, Nafarroan bizi direnak.
· Erakunde edo enpresa horietako pentsio-hartzaile direnak, edonolako erretiroagatik, edozein lanetarako ezintasun iraunkor absolutuagatik edo baliaezintasun handiagatik.
- Onuradunen identifikazioa: Osasunbideak emanen dien identifikazioko osasun-txartelaren bidez, zeinean adieraziko baita titularra onuradunen kolektibokoa dela.
- Onuradun horiei osasun-zerbitzua emateko, unibertsitateak hautatuko ditu beharrezkoak diren medikuntza orokorreko, pediatriako eta larrialdietako sendagileak, kontratuaren eraginpeko pertsonak behar bezala artatzeko, eta hautaketaren berri emanen dio Osasunbideari. Osasunbideak baimena ematen die alta, baja eta bestelako agiriak sinatzera, eta errezetak nahiz bestelako dokumentu ofizialak egiteko bitartekoak eskueran ipiniko dizkie. Esleipen-hartzailearen mediku espezialistek emanen dute osasun-zerbitzu espezializatua.
d) Informazio osagarriari buruzko betebeharrak
Fiskalizazioaren ondorioetarako, honako hauek aipatuko ditugu:
- Unibertsitateak Osasunbideari jakinaraziko dizkio aipaturiko sendagile-hautapenean eginiko aldaketak.
- Seihileko bakoitzean Osasunbideari igorriko zaio onuradunen osasun-zerbitzuarekin zerikusia duten jardueren eta artaturiko gaixoei buruzko gutxieneko datu-multzoaren laburpen estatistiko eta kuantitatibo bat.
- Osasunbideari aitortzen zaio kontratuan sarturiko lanen ikuskapen edo kontrola egiteko ahalmena.
- Osasunbideak unibertsitateari exijitu ahalko dio bere urteroko kontuak aurkez edo erakuts ditzala.
- Unibertsitatea behartuta egonen da bere kargu erantzukizun zibileko poliza bat egitera, ezbehar bakoitzeko gutxienez ere 600.000 euroko estaldura emanen duena.
- Gaixoen eta beren familiartekoen asetasun-maila egiaztatzeko, aldian-aldian inkestak eginen zaizkie.
e) Kontratua aldatzea 2009an
2009an, aurreko kontratu horri honako aldaketa hauek egin zitzaizkion:
- Kontratuan bertan jasotako aurreikuspenei jarraituz, urte horretarako kostua igo egin zen Nafarroako KPIari bi puntu gehituz lorturiko portzentajean –ehuneko 3,2ko igoera–. Emaitza gisa ateratzen den kostua, onuradun eta urte bakoitzeko, 767,81 eurokoa da.
- Onuradunen artean MUFACEtik heldua den 80 pertsonako kolektibo bat dago, jatorrizko kontratuan onuradun gisa hartuak ez zirenak.
2009ko aurrekontuan, kontusail honek 5.360.000 euroko hasierako kreditu-esleipena dauka.
III. Xedeak
Nafarroako Comptos Ganbera arautzen duen abenduaren 20ko 19/1984 Foru Legeari jarraituz, eta Parlamentuak eginiko eskaera aintzat harturik, fiskalizazioa egin dugu Osasunbidea-Nafarroako Osasun Zerbitzuko erabiltzaile-talde jakin batzuei Nafarroako Unibertsitateak osasun-zerbitzua emateko kontratuari buruz.
Guk egindako lanak helburu hauek izan ditu:
1. Osasun-zerbitzu publikoa arautzen duen araudi orokorrean kontratu hori juridikoki nola txertatzen den aztertzea.
2. Kontratu hau esleitzean kontratazioari buruzko araudia bete den egiaztatzea.
3. Kontratu horrek 2008ko ekitaldian Nafarroako Gobernuari ekarri dion kostua zenbatestea.
4. Kontratua behar bezala betearaztearren bai kontratuan bai baldintzen orrian jasotako informazio-baldintzak bete izana egiaztatzea.
IV. Norainokoa
 

Finkaturiko helburuak aintzat harturik, gure lanaren norainokoa honako ildo hauek markatutakoa izan da, nagusiki:
· Berrikusitako kontratuaren itxuraketa juridikoa aztertzea, osasun-zerbitzu eta –prestazioak emateko modu ezberdinak gaitzeari buruzko oinarrizko araudi orokorra eta forala gogoan izanik.
· Laguntza-kontratu honen esleipenean kontratazioari buruzko foru araudia betetzen ote den egiaztatzea, bai eta kasuko kontratuak bi alderdiei ezartzen dizkien eskubideak eta betebeharrak betetzen diren ere.
· 2008ko ekitaldirako zehaztea Nafarroako Gobernuari zerbitzu hori emateak ekarri dion egiazko kostua.
Horretarako berrikusi da, gehienbat, kontratazio-espedientean bildutako dokumentu-multzoa, bai eta eginiko eragiketak frogatzen dituzten eta haien justifikazioa azaltzen duten kontabilitate-dokumentuak ere.
Metodologia gisa aplikatu dira Espainiako Kanpo Kontroleko Organo Publikoak Koordinatzeko Batzordeak onetsitako eta Comptos Ganberak bere fiskalizazio-eskuliburuan garatuta dituen sektore publikoaren auditoriari buruzko printzipioak eta arauak, eta egokitzat jotako prozedura tekniko guztiak erabili ditugu, lanaren helburuak aintzat hartuta.
V. Ondorioak eta gomendioak.
Eginiko lanetik ateratako ondorioak honako hauek dira:
1. helburua. Osasun-zerbitzu publikoa arautzen duen araudi orokorrean kontratu hori juridikoki nola txertatzen den aztertzea.

1. - Nafarroako Unibertsitateak 1982an hartu zuen “Gizarte Segurantzaren entitate lankide” izaera, bere langileei eta haien ahaide onuradunei zera emateko, eritasun arruntaren eta lanbidez kanpoko istripuaren ondoriozko osasun-laguntzari eta aldi baterako ezgaitasunari dagokien borondatezko zerbitzua.
2. 1998ra arte, lankidetza hori finantzatu izan zen koefiziente murriztaile batzuk aplikatuz Gizarte Segurantzari ordaindutako kontingentzia arrunten kuotari. Urte horretatik aurrera, eta arau-aldaketa baten ondorioz, ez da araubiderik ezarri eta, beraz, unibertsitateak ez du Gizarte Segurantzarengandik inolako ordainik jaso prestazio horrengatik.
3. 2006ko eta 2007ko ekitaldietan, unibertsitateak Nafarroako Gobernuarengandik bi dirulaguntza izendun jaso ditu, guztira 4,3 milioi euroko zenbatekoa egiten dutenak. Dirulaguntza horiek bideratuak dira entitate horri “laguntzera” bere langileentzako osasun-zerbitzua emateko zereginean. Dirulaguntza horiek itzulgarriak dira, baldin eta Gizarte Segurantzak unibertsitateari ordaintzen badizkio Gizarte Segurantzaren entitate lankide gisa hartua izateagatik zehazten diren ordain-kantitateak.
4. 2008ko maiatzaren 1etik aurrerako ondorioekin, Nafarroako Unibertsitatea Gizarte Segurantzaren entitate lankidetzat hartua izateari utzi zaio. Uko horren ondorioz, bertako langileen osasun-zerbitzua Nafarroako osasun-sareari dagokio.
5. 2009rako Estatuko Aurrekontu Orokorrei buruzko Legearekin, Estatuan kendu egin da osasun-zerbitzuaren kudeaketaren alorreko borondatezko lankidetzaren araubidea. Osasun-zerbitzu publikoa autonomia-erkidegoen eskumenekoa denez gero, horiexek dira borondatezko lankidetza horren finantzaketa hitzartu eta, kasua bada, beren gain hartu behar dutenak.
6. Osasunari buruzko Foru Legeak Osasunbideari aukera ematen dio publikoez bestelako baliabideak erabiliz osasun-zerbitzua emateko itunak sinatzeko, aldez aurretik kontuan harturik berekiak dituen osasun-baliabideen erabilerak optimoa izan behar duela eta Nafarroako Osasun Planean ezarritako osasun-, gizarte- eta ekonomia-alorreko helburuei egokitua; legezko gaikuntza hori espezializaturiko osasun-zerbitzuari buruzkoa da, eta aipaturiko legean ez da halakorik adierazten oinarrizko osasun-zerbitzuari buruz, nahiz eta hedapen horrek Estatuko oinarrizko legedian tokia duen. Osasunbideak itun horien baldintza ekonomikoak ezarriko ditu kontuan hartuta itundu beharreko zerbitzuen egiazko kostuaren aurreikuspena, eta baldintza horiek urtero eguneratu beharko dira.
7. Osasun-itunak, tradizionalki, zerbitzu publikoen zeharkako kudeaketaren modalitate gisa hartuak izan dira. Kontratu Publikoei buruzko Foru Lege berriarekin, desagertu egiten da zerbitzu publikoen kudeaketarako kontratua, eta bere xedea banatu egiten da laguntza-kontratuaren eta zerbitzu-emakidako kontratuaren artean. 

8. Fiskalizaturiko kontratua, zeinaren bitartez Ossunbideak, kontratatzaile gisa, prezio baten truke enpresaburu bati (Nafarroako Unibertsitatea) kontratatzen baitio oinarrizko eta espezializaturiko osasun-zerbitzua ematea kolektibo bati, “zentro horretako langileak eta haien ahaide onuradunak” izenekoa eta prestazio horretarako eskubidea duena, zera da, kontratazioari buruzko indarreko foru-araudian “laguntza-kontratu” deiturikoetako bat.
9. Kontratu horren helburua da osasun-zerbitzu publikoaren zenbait alderdi besteren baliabideekin kudeatzea. Horregatik, kontratu horri aplikatzekoak dira, lehenik eta behin, kasuko zerbitzua arautzen duten funtsezko xedapenak; hau da, osasun-arloko legedi sektoriala; horrek erabateko eragina dauka kontratu bakoitzaren edukia ezartzeari dagokionez. Bigarrenik, prestaketari, esleipenari, ondorioei eta amaierari dagokienez, kontratazio-araudia eta haren erregelamenduzko xedapenak dira aplikatzekoak. 

Aurreko ondorioztapenek erakusten dute, azken batean, xedea dela Osasunbidearen eskumenekoa den oinarrizko eta espezializaturiko osasun-laguntzaren zerbitzuaren zeharkako kudeaketa egitea, laguntza-kontratuaren bitartez, Nafarroako Unibertsitateko langile-talde zehatz batentzat.
2. helburua. Kontratu hau esleitzean kontratazioari buruzko araudia bete den egiaztatzea.
10. Kontratazioaren espedientea berrikusi ondoren, ondorioztatu da laguntza-kontratuei buruzko prozedurei jarraikiz izapidetu dela, oro har. Hala ere, indarrean dagoen araudiak eskatzen du kontuan hartzea, besteren baliabideen bidez osasun zerbitzuak emateko itunak edo kontratuak egin aurretik, norberaren baliabideen erabilera optimoa. Hori dela eta: 

· Komenigarria zatekeen kontratua interes publikorako beharrezkoa edo komenigarria izateari buruzko justifikazioa indartzea.
· Komenigarria zatekeen, halaber, modu egokiagoan justifikatzea norberaren baliabide publikoen bidez zerbitzua emateko ezintasuna, eta ezintasun hori teknikoki aztertzea, bai eta zerbitzua norberaren baliabideen bidez emateak ekarriko lukeen kostua ere.
3. helburua. Kontratu horrek 2008ko ekitaldian Nafarroako Gobernuari ekarri dion kostua zenbatestea.
11. Kontratuaren kostua zehazten da soil-soilik honako formula hau erabilita: onuradun kopurua bider kostu unitarioa. Ez da beste faktore garrantzitsurik aintzat hartzen, hala nola unibertsitateak bere langileei egiazki emandako osasun-zerbitzua. Horregatik, unibertsitateak bere gain hartzen du kontratuan ezarritako kostu unitarioaz bestelako kostua duen osasun-zerbitzu batek ekarritako onura edo gastua. Ildo horretan, ekitaldi ekonomiko bakoitzaren amaieran eginiko kontratu-eguneratzea mugatzen da kostu unitarioa urtero eguneratzera, Nafarroako KPIari bi puntu gehituz lorturiko neurriaren arabera.
12. Kontratuaren egiazko indarraldia 2008ko maiatzaren 1ean hasi zen; alegia, bere klausuletan ezarritakoa baino ia bi hilabete geroago. Maiatzeko egun hori bat dator unibertsitateak Gizarte Segurantzaren entitate laguntzaile izateari eginiko ukoaren eragingarritasun-egunarekin.
13. Unibertsitateak emandako hileroko faktura jaso ondoren, Osasunbideko zerbitzuek erkatu egiten dute bertan adierazitako onuradun-kopurua osasun-txartel indibidualaren erregistroarekin. Berrikuspen horrek, funtsean, honako puntu hauek hartzen ditu ardatz:
· Onuradun horiek Nafarroako egoiliar direla.
· Osasun-prestazio publikoaren onuradun direla.
· Ahaideek beren kabuz ez dutela eskubiderik aipaturiko osasun-prestazioaren onuradun izateko.
Kontrol-prozesu horrek 2008an ekarri du unibertsitateak hasieran fakturaturikoa baino 89.652 euro gutxiago ordaintzea. Zenbateko hori dagokio urtebeten artaturiko 1.446 erabiltzaileri.

14.- 2008ko maiatzetik abendura arte, Nafarroako Gobernuarentzako gastu osoa, unibertsitateak aurkezturiko onuradun-kopurua doitu ondoren, 3.299.632 eurokoa izan da (hilabeteroko batez besteko onuradun-kopurua, 6.700). Horren hileroko xehakapena honako koadro honetan agertzen da:
	Hilabetea
	Onuradun-kopurua
	Aitorturiko betebeharrak

	Maiatza
	6.502
	403.124,00

	Ekaina
	6.765
	419.430,00

	Uztaila
	6.782
	420.848,00

	Abuztua
	6.759
	419.058,00

	Iraila
	6.290
	389.980,00

	Urria
	6.658
	412.796,00

	Azaroa
	6.757
	418.934,00

	Abendua
	6.701
	415.462,00

	Guztira
	     
	          3.299.632


Onuradunen guztizko kopuru horretatik, jubilatuak dira ehuneko 3 inguru.
15. Hasierako kredituari dagokionez, aitorturiko gastuak ehuneko 66 inguru egiten du. Portzentaje hori esplikatzen da, funtsean, kontratuak egiazki indarra hartzeagatik aurreikusitakoa baino bi hilabete geroago (maiatzaren 1ean, aurreikusitako data otsailaren 22a bazen ere), eta erabiltzaile-kopurua ere apalagoa izateagatik (hileroko batez bestekoa, 6.700, nahiz eta aurreikuspena 7.800ekoa izan).
Laburbilduz, 2008an, azterturiko kontratuak 3,3 milioi euroko kostua ekarri dio Nafarroako Gobernuari; diru horrekin finantzatu da Nafarroako Unibertsitateko 6.700 langile eta ahaideren kolektiboaren oinarrizko eta espezializaturiko osasun-zerbitzua, zeina Nafarroako Unibertsitateak zuzenean ematen baitu.
Gure gomendioa da Osasunbidea-Nafarroako Osasun Zerbitzuko zerbitzuek azter dezaten, kontratu hau amaitu baino lehen eta bere egiazko emaitzak, kostua eta tartean dauden gainerako inguruabar objektiboak kontuan hartuta, arrazoizkoa den 2012tik aurrera kanpoan kontratatzen jarraitzea pertsona-talde horri ematen zaion osasun-prestazioa.
4. helburua. Egiaztatzea bete ote diren kontratuaren betetze egokia ziurtatze aldera bai kontratuan bai baldintza-orrietan jasota dauden informazio-betebeharrak.
16. Kontratuaren araubidean jasota dauden informazio osagarriko betebeharrak ez dira, oro har, formalizatu. 

Puntu horrek, zeina bai unibertsitateari berari bai Osasunbideari egotzi ahal baitzaio, ez lioke eraginen Kontratuak Osasunbidearentzat izanen duen kostuari, zeren eta, azken batean, kostu hori kalkulatzen baita, soil-soilik, onuradun-kopurua kostu unitarioaz biderkatzearen formularen bitartez, eta ez da bestelako inguruabarrik aintzat hartzen, hala nola egiazki emandako osasun-zerbitzua.
Gomendatzen dugu kontratuetan eta baldintza-orrietan jasotako informazio osagarrirako beharrizanak egokitzea kontratuaren beraren exijentzia eta beharrizanetara.
Txosten hau eman da araudi indardunak ezarritako izapide guztiak bete ondoren.
Iruñean, 2009ko abuztuaren 5ean
Lehendakaria,
Luis Muñoz Garde
Osasunbidearen eta Nafarroako Unibertsitatearen alegazioak 
Muñoz jaun agurgarria:
2009ko ekainaren amaiera aldera, Nafarroako Unibertsitateak Osasunbidea-Nafarroako Osasun Zerbitzuko erabiltzaile-talde jakin batzuei osasun-zerbitzua emateko kontratuari buruzko behin-behineko txosten bat jaso genuen. Jarraian adierazten ditugu behin-behineko txosten horri eginiko alegazioak.
Comptos Ganberak, behin-behineko txosteneko 1. helburuko seigarren ondorioztapenean, honakoa baieztatzen du: “Osasunari buruzko Foru Legeak Osasunbideari aukera ematen dio publikoez bestelako baliabideak erabiliz osasun-zerbitzua emateko itunak sinatzeko, aldez aurretik kontuan harturik berekiak dituen osasun-baliabideen erabilerak optimoa izan behar duela eta Nafarroako Osasun Planean ezarritako osasun-, gizarte- eta ekonomia-alorreko helburuei egokitua; legezko gaikuntza hori espezializaturiko osasun-zerbitzuari buruzkoa da, eta aipaturiko legean ez da halakorik adierazten oinarrizko osasun-zerbitzuari buruz, zeinaren zerbitzu-ematea, osasun-sistemako zerbitzuaren oinarrizko maila gisa, zuzenean zerbitzu-sare publikoaren ardurapean uzten baita...”. Aurrerago, honakoa eransten du: “Nolanahi ere, Estatuko oinarrizko legediak aurreikusi egiten du hedatze hori”. Hori horrela, adierazpen horiei kontrajarri behar zaie Osasunari buruzko azaroaren 23ko 10/1990 Foru Legeko 56. artikuluak ezarritakoa, zeinean xedatzen baita lehen mailako osasun laguntzako egiturak honakoek osatzen dituztela: osasun eskualde oinarrizkoen barruan lehen mailako laguntzan diharduten laguntza-zentroek, osasun arloko profesionalek eta osasun arlokoak ez izan arren Foru Komunitateko administrazio publikoei lotu edo atxikitako profesionalek. Halaber, arau bereko 77. artikuluak adierazten du laguntza-zentro eta -zerbitzu pribatuak Erabilera Publikoko Laguntza Sarean sartzea burutuko dela entitate edo erakunde bakoitzarekin egindako hitzarmen bidez.
Beraz, ondorioztapena ezin da izan halabeharrez honako hau iriztera eramaten gaituena baizik: Osasunari buruzko azaroaren 23ko 10/1990 Foru Legeak expresuki aintzat hartzen duela bere zentro eta zerbitzu berekiek emanen dutela oinarrizko osasun-zerbitzua, eta, zeharka, itun bidez.
Bestalde, ezinbestean aintzat hartzekoa da osasun-itunen araubidea Osasunari buruzko Lege Orokorrean taxutu zela, eta oinarrizko izaera duen legea dela, foru legediaren bidez gara daitekeena. Baina, Comptos Ganberak baieztatzen duenez, azken horrek ezin izango zien inola ere mugarik ipini oinarrizko laguntzako itunei, baldin eta Estatuko legeak itun horiek onartzen baditu. Hala da, hain zuzen ere, eta ezin izanen luke bestela izan: kontua ez da, soilik, oinarrizko osasun-laguntzako prestazioak ituntzeko mugarik ez dela existitzen, baizik eta itunen sinaketa espresuki onartua dagoela, frogatu dugunez, foru legeko 56. eta 77. artikuluetan.
4. helburuari dagokionez, jakinarazten dugu ezen, 2009ko uztailaren 6an, aipaturiko informazioa enpresari eskatu zaiola, eta informazio hori jadanik jaso da, eta azterketa-fasean dago.
Adeitasunez,
Iruñean, 2009ko uztailaren 16an
Osasunbidea-Nafarroako Osasun Zerbitzuko zuzendari kudeatzailea: José Carlos Garde Celigüeta
Fernando Domingo Oslé, adinduna, 16563876N zenbakidun NANa daukana, Nafarroako Unibertsitatearen aholkulari juridikoa den aldetik (IFZ: R316800 lJ), eta jakinarazpenetarako helbidea Nafarroako Unibertsitateko Eraikin Zentralean daukana (unibertsitate-campusa, z.g., 31080 Iruña, Nafarroa), Nafarroako Comptos Ganberaren aurrean agertzen da eta esaten du:
2009ko ekainaren 30ean helarazi zaiola “Behin-behineko txostena. Kontratua, Osasunbidea-Nafarroako Osasun Zerbitzuko erabiltzaile-talde jakin batzuei Nafarroako Unibertsitateak osasun-zerbitzua ematekoa”, alegazioak aurkez ditzan, eta idazki honen bidez egiten duela hori.
ALEGAZIOAK
Aurretiazkoa.- Idazki honen aipagai nagusia dira Nafarroako Unibertsitateari zuzenean dagozkion txosteneko edukiak; horrela, ba, Osasunbidearen barne-jardunari buruzko alegaziorik ez da eginen. Begirunez uste dugu jarrera hau ezin dela hartu alderdi honen adostasun gisa, bere alegazioen xede ez diren edukiei dagokienez; horren ordez pentsatzen dugu, besterik gabe, Osasunbidearen ardura dela egoki iruditzen zaiona adieraztea espediente honetan jasotako bere jarduerari buruz.
Bakarra.- “Informazio osagarriari buruzko betebeharrak” direlakoez.
Txosteneko 12. orrialdean honela azaltzen dira “informazio osagarriari buruzko betebehar” deitzen direnak:
“Fiskalizazioaren ondorioetarako, honako hauek aipatuko ditugu:
- Nafarroako Unibertsitateak Osasunbideari jakinaraziko dizkio aipaturiko hautapenean eginiko sendagile-aldaketak.
- Seihileko bakoitzean Osasunbideari igorriko zaio onuradunen osasun-zerbitzuarekin zerikusia duten jardueren eta artaturiko gaixoei buruzko gutxieneko datu-multzoaren laburpen estatistiko eta kuantitatibo bat.
- Osasunbideari aitortzen zaio kontratu honetan sarturiko lanen ikuskapen edo kontrola egiteko ahalmena.
- Osasunbideak unibertsitateari exijitu ahalko dio bere urteroko kontuak aurkez edo erakuts ditzala.
- Unibertsitatea behartuta egonen da bere kargu erantzukizun zibileko poliza bat egitera, ezbehar bakoitzeko gutxienez ere 600.000 euroko estaldura emanen duena.
- Gaixoen eta beren familiartekoen asetasun-maila egiaztatzeko, aldian-aldian inkestak eginen zaizkie”.
Bestalde, 16. ondorioztapenean, aipaturiko betebeharrei dagokienez, honakoa adierazten da:
“16.- Kontratuaren araubidean jasota dauden informazio osagarriko betebeharrak ez dira, oro har, formalizatu”.
Hain orokorra den ondorioztapen horrek ulertaraz lezake unibertsitateak trakeski bete dituela informazio osagarriari dagozkion betebeharrak, nahiz eta, errespetu osoz esanda, alderdi honek uste duen modu asegarrian bete dituela, zeren eta:
2008ko maiatzaren 15ean eta 2009ko uztailaren 6an zerbitzu kontratatuen ematera atxikitako sendagileen zerrenda bidali zen (kopiak erantsi ditugu, 1 eta 2 zenbakidun dokumentu gisa).
2009ko uztailaren 6an, laburpen bat igorri zen, kontratua betetze aldera emandako zerbitzuari buruzkoa (kopia bat erantsi dugu, 3. dokumentu gisa); hain zuzen ere, laburpen hori urtero bidali behar da, baldintza teknikoen orriaren arabera (5. zenbakia b letra).
Kontratua sinatu aurretik, Osasunbideari erantzukizun zibileko poliza bat aurkeztu zitzaion, baldintza-orrian ezarritakoa betez (9.9 administrazio-klausula partikularra), eta espedientean horren berri eman behar da.
Klinikako oinarrizko gutxieneko datu-bildumaren bidalketa arruntean sarturik daude fiskalizaturiko kontratuko gaixo onuradunen datuak.
Aldiroko inkestak egiteko betebeharrari dagokionez, kontuan hartu behar da jadanik iraungia dagoen entitate lankidearen onuradunek samaldan aukeratu zutela klinikan artatuak izaten segitzea, otsailaren 22ko kontratuaren indarrez, eta kontratuko onuradunen kopuruak bere horretan segitzen duela. Egitate horiek uztarturik onuradunek edozein unetan Osasunbidearen aldeko aukera egiteko daukaten ahalmenarekin, klinikak ondorioztatzen du horrek guztiak erakusten duela erabiltzaileak gustura daudela zerbitzuarekin. Osasunbidea horren guztiaren jakitun da.
Hori horrela, ez da egokitzat jo horrelako inkestak egitea, harik eta gutxieneko indarraldi bat igaro arte, zeinak bermatuko baitu datu fidagarriak lor daitezkeela. Dena den, kontratuak indarrean jadanik urtebete eman ondoren, betebehar horren betetzea ziurtatze aldera zer-nolako indartze-neurri har daitezkeen azter daiteke.
Bestalde, kontratuko onuradun guztiek, klinikako erabiltzaile guztiek bezalaxe, zilegi dute beren iradokizunak eta kexak helaraztea, erabiltzaile guztientzat ezarrita dauden bideak erabiliz, eta haien asetasun-maila neurtzen da klinikaren jarduera guztia multzoan aintzat hartuz.
Azaldutakoagatik,
ESKATZEN DU, aurkeztutzat jo ditzala idazki honetan adierazten diren alegazioak, eta helarazitako behin-behineko txostena alda dezan, alderdi honek aipaturiko egitate eta iritziei jarraituz.
Iruñean, 2009ko uztailaren 17an.
Osasunbidearen eta Nafarroako Unibertsitatearen alegazioei emandako erantzuna
Behin-behineko txostenari Osasunbideak eta Nafarroako Unibertsitateak aurkezturiko alegazioak ikusita, Comptos Ganbera honek erabaki du horiek txostenean txertatzea, eta txostena behin betikotzat jotzea.
Hala ere, eta alegazio horiei dagokienez, honako hau zehaztu nahi da:
A. Osasunbidea
1.- Txosteneko 6. ondorioztapenean, Comptos Ganbera honek adierazten du ezen Osasunari buruzko Foru Legeak zerbitzu espezializatua arautzen duenean –VI. tituluko IV. kapitulua–, esanbidez jasotzen duela, 60. artikuluan, sektore pribatuko laguntza-zentro eta –zerbitzuak, hala ospitale direnak nola ospitalez kanpoko zerbitzua ematen dutenak, laguntza-sare publikoan sartu ahal izanen direla, horretarako ituna sinatu ondoren. Hala eta guztiz ere, Osasunari buruzko Foru Legeak oinarrizko osasun-zerbitzua aipatzen duenean –VI. titulu horretako III. kapitulua–, ez du esanbidez jasotzen itunen figura hori.
2.- Edozein kasutan, eta Osasunbideko zuzendari kudeatzaileak bere alegazioetan adierazten duen bezalaxe, egia da Osasunari buruzko Foru Legetik modu orokorrean erator daitekeela oinarrizko osasun-laguntza ituntzeko aukeraren babesa, batez ere baldin eta, Comptos Ganberak 6. ondorioztapen horretan adierazten duen bezalaxe, arlo hori arautzen duen Estatuko oinarrizko legeditik sortzen bada bai espezializaturiko zerbitzua bai oinarrizko zerbitzua zentro pribatuekin ituntzeko aukera. Baina, betiere, kontuan izanik, aldez aurretik, osasun-baliabide berekien erabilera optimoa eta haiek egokituak izatea ezarritako helburu sanitario, sozial eta ekonomikoetara. 

B. Nafarroako Unibertsitatea
Alegazioetan adierazitako informazioak aipagai hartzen du, funtsean, 2009ko uztailean bidalitako informazio osagarri bat, kontratua arautzen duten baldintza-orrietan jasota zegoena. Informazioa garai hartan bidali zen, Osasunbideak espresuki horretarako eskaera egin ondoren, horrek aurkezturiko alegazioetan adierazten den bezala. 

Horrenbestez, txostena behin betikotzat jo da.
Iruñean, 2009ko abuztuaren 5ean
Lehendakaria,
Luis Muñoz Garde

